
Kwaĩ mũthenya wa kwambĩlĩĩlya kĩoko.

Mwalimũ wa kĩsũngũ alika kĩlasinĩ.  Eea amanyĩw’a 

mose tũlamu maandĩke ndeto kuma ũvwaũnĩ.

Mwĩkali avingũa mũvuko ose kalamu kake.

Eekĩa kw’oko kwake mũvukonĩ nthĩnĩ.  Ĩndĩ ndaaona 

kalamu kake.

Mwĩkali amantha kalamu kĩla vandũ.                                 

Asisya mũvukonĩ nthĩnĩ ĩngĩ. Amantha mũvukonĩ wa 

kĩtonyeo na uungu wa ndesiki.

Mwĩkali amantha kalamu ĩtina wa matũ, ndaakona. 

Amantha ndiloonĩ ndaakona.

Mwalimũ oona Mwĩkali atekũandĩka na eew’a woo. 

“Nĩkĩ ũtekũandĩka?” mwalimũ nĩwamũkũlilye.

“Ndikwona kalamu kakwa.” Mwĩkali nĩwamũsũngĩie.

Nokwĩthĩwa Kalamu kavalũkile nzĩanĩ.

Nokwĩthĩwa katiiwe mũsyĩ.  No mũvaka Mwĩkali 

alilikane vala kalamu kaĩ.  Mwĩkali eetya 

mũnyanyae kalamu.

6

Kikamba Level 3 Book 4.indd   6 11/4/2021   9:54:05 AM



Mwĩkali atũnga mũvea kwoondũ wa kalamu.

Aandĩka ndeto sya kĩsũngũ ĩvukunĩ yake na atana.

Ĩvinda ya kũsoma yathengeea kũthela.

Ĩndĩ Mwĩkali ndaminĩte kũandĩka ĩvukunĩ yake.

Akũlya mwalimũ amwongele ĩvinda, nake 

amwongela ndatĩka itano.

Mwĩkali amina kũandĩka ndeto sya kĩsũngũ. 

Mwalimũ atana. Mwalimũ eea Mwĩkali asome 

kwa wasya mũtũlu. Asoma amanyĩw’a aangĩ 

methukĩĩsye.

Mwalimũ atavya amanyĩw’a masome ila ndeto 

ĩtina wake.  Amanyiw’a masoma ila ndeto ĩtina 

wa mwalimũ.  mwalimũ amatavya amanyĩw’a 

malilikane ila ndeto syonthe. Amatavya 

meyũmbanie kũthi mũsyĩ. 

Mwalimũ amũlilikania Mwĩkali atũngĩe mũnyanyae 

kalamu kake.  Amũlilikania Mwĩkali okae na kalamu 

kake sukulu kĩla ĩvinda.

Mwĩkali amwatha mwalimũ kana ndakolwa nĩ kalamu 

kake ĩngĩ.  Mwĩkali asya akoombanasya syĩndũ sya 

sukulu mbee wa atanakoma.  Yĩla Mwĩkali wasyokie 

mũsyĩ, eethĩa kalamu kake mesanĩ!

